Իսպանիայի կողմից Հայոց ցեղասպանության ճանաչման հավանականությունը
   Երբ խոսք է գնում Իսպանիայի նման հայաքիչ երկրում հայ ժողովրդի հույզերն ու անհանգստությունները ի դերև հանելու, հայկական մշակույթը և, ընդհանրապես, Հայաստանը ներկայացնելու մասին, անմիջապես հանդիպում ես մի անառիկ պատնեշի, որը հաղթահարելու և առաջ անցնելու խնդիրը գրեթե դառնում է անհավանական: Եվ այդ պատնեշը վեր է խոյացել ո՛չ թե վերջին տարիների, այլև դարերի ընթացքում, այն ժամանակ, երբ գրեթե ողջ Իսպանիան գտնվում էր մահմեդական լծի տակ: 

   Ալ Անդալուսի 700-ամյա գերիշխանությունն իր անջնջելի հետքն է թողել իսպանական հասարակության վրա: Եվ այն աստիճան, որ կարծես թե մի ինչ-որ հմայական հնարքով, մահմեդական աշխարհն իր ողջ բռնատիրական ավանդույթներով, կարողացել է սիրաշահել իսպանացիներին՝ ներարկելով նրանց մեջ անթաքույց մի ֆանատիզմ, որից, գուցե հենց իրենք խորշում են, սակայն չեն կարողանում ձերբազատվել: Եվ կարծես թե այդ կախարդանքը ստիպել է իսպանացիներին մոռանալ... Մոռանալ, որ Իբերիա թերակղզու առաջին բնակիչները եղել են արմենոիդները, ովքեր հիմնել են Իսաբա (Լուսավան) բնակավայրը: Մոռանալ, որ իրենց երկրում գոյություն ունեն հայկական հնչողությամբ այնպիսի աշխարհագրական անուններ, ինչպիսիք են՝ Արալարը, Արաքսեսը, Արագոնը, Էրմինիան կամ Ուրմիան: Մոռանալ, որ հայոց Լևոն VI (իրենց մոտ՝ V) թագավորին նվիրած հողատարածքներում Մադրիդը հայտարարվեց Հայաստանի մայրաքաղաք և որ հիմա մայրաքաղաքում նրա անունով փողոց կա (León V, el Armenio): Մոռանալ, որ Կոլումբոսի արշավախմբում Մարտիրոս Երզնկացի անունով հայ եկեղեցական էր ճանապարհորդում, ում միջոցով ամերիկացիների հետ շփվելու յոթ լեզուներից մեկը հայերենն էր: Մոռանալ, որ Կադիսի ամենահայտնի եկեղեցու՝ Սանտա Մարիայի հովանավորները հայեր էին, ովքեր հիմնել էին «Հիսուս Նազովրեցի» եղբայրությունը դեռևս 16-րդ դարում: Մոռանալ... Եվ այն աստիճան մոռանալ, որ չիմանալ նույնիսկ, թե որտե՛ղ է գտնվում Հայաստանը և թե ո՛վ է հայը, և Արմենիան շփոթել Ալբանիայի, Ալեմանիայի կամ Ռումինիայի հետ: Դեռ ավելին՝ չիմանալ, թե Հայաստանը քրիստոնեակա՞ն երկիր է, թե՞ մուսուլմանական:

   Մահմեդական լուծը, բանից պարզվում է, ոչ միայն կուրացրել է իսպանացիներին, այլև՝ այնքան վախեցրել, որ ներկայումս Իսպանիան համարվում է աշխարհի ամենակաթոլիկ երկրներից մեկը: Կաթոլիկ, սակայն քրիստոնեական ուսմունքից ու պատմությունից անտեղյակ: Գուցե հենց այս վախի և Մարոկկոյի մոտ գտնվելու պատճառով է, որ տեղացիները բոլոր ոչ իսպանացիներին (բացառությամբ՝ զարգացած երկրների քաղաքացիների, ովքեր ևս մի փոքր և կարող են երկրի տերերը համարվել) անվանում են մորոներ, ասել է թե՝ մուսուլմաններ: 

   Այս անթաքույց վախով, մահմեդական լծից հազիվ ազատագրված Իսպանիան մտավ մեկ այլ բռնապետական համակարգ, որի հետքերն ու դեռ չսպիացած վերքերը նկատելի են ցայսօր: Քաղաքացիական եղբայրասպան պատերազմի բովով անցած երկիրը Երկրորդ Համաշխարհային պատերազմ մտավ ստիպողաբար՝ Թուրքիայի և Ճապոնիայի հետ միասին մասը կազմելով ֆաշիստական բլոկի: Եվ երբ պատերազմը վերջացավ, Իսպանիան ընդհուպ մինչև 1975 թվականը մնաց որպես բռնապեատական երկիր՝ վայելելով աշխարհի և, գլխավորապես, պատերազմներից հոգնած Եվրոպայի անտարբերությունը, արհամարանքն ու լռությունը:

   Այսուհանդերձ, վերջին երեսուն տարիների ընթացքում, Իսպանիան, որպես ժողովրդավարական երկիր, քիչ է փոխվել կամ էլ, պարզապես, ընդերքում մնացել է նույնը: Ֆաշիզմն իր տեղը զիջել է ուժգնորեն արտահայտվող ռասիզմին, որն էլ հետևանք է այն հանգամանքի, որ իսպանացին բոլոր ոչ իսպանացիներին պիտակավորում է մորո մականունով:

   Եվ այս պայմաններում, ֆաշիզմը ժառանգած իսպանական կառավարության հետ (ներկայիս խորհրդարանի 80 տոկոսը ֆաշիզմի հետնորդներ են, ընդհուպ մինչև՝ սիմվոլիկ թվացող, բայց կարևոր դեր խաղացող, այժմ արդեն նախկին թագավոր Խուան Կառլոս I-ը) խոսել Հայոց ցեղասպանությունը ճանաչելու մասին, թվում է փոքր-ինչ անարդյունավետ: Իսպանահայ ոչ դասական համայնքի գլխավոր և առաջնահերթ խնդիրը, կարծում եմ, պետք է լինի հայոց պատմության ու մշակույթի ծանուցումը հասարակությանը, մանավանդ, որ դիվանագիտական հարաբերությունները Հայաստանի և Իսպանիայի միջև նորածնունդ են և բարձր մակարդակի վրա չեն գտնվում: Զարգացնելով վերը նշվածը՝ կստանանք նույն արդյունքը, որը ստացել են հարյուրամյա վաղեմություն ունեցող հայկական դասական համայնքները:

   Իրազեկել և հետո նոր պահանջել... Ահա իսպանահայ համայնքի կարևորագույն խնդիրը: Իսկ իրազեկելու համար, առաջին հերթին, պետք է զարգացման բարձր մակարդակի վրա հասցնել թարգմանչական գործը, որով ավելի արդյունավետ կլինի ներկայացնել հայ մշակույթն ու գրականության համաշխարհային հայ գլուխգործոցներին:

   Մյուս կողմից պարադոքսային է թվում այն փաստը, որ Հայ Դատի խնդիրներին առաջինը արձագանքել են իսպանախոս լատինաամերիկյան երկրները, ի դեմս՝ Ուրուգվայի, Վենեսուելայի կամ Արգենտինայի, որտեղ իսպաներենով թարգմանված հարուստ հայ գրականություն կա, իսկ ահա Իսպանիայում, մինչև բոլորովին վերջերս, դրա բացակայությունը ակնհայտ էր: Այդուհանդերձ, հարցի պատասխանը ավելի քան պարզ է դառնում, երբ հետադարձ հայացք ես նետում երկու իսպանախոս տարածաշրջանների ոչ հեռավոր անցյալին, ուր հանդիպում ես ցեղասպանությունից մազապուրծ եղած հայորդիների հիմնած դասական լատինահայկական համայնքի և մահմեդականությունից վախեցած և բռնապետությամբ ժողովրդավարացված իսպանական հասարակությունում հաստատված նորելուկ հայ համայնքի: Այս խնդիրը լուծելու համար, ինչպես արդեն վերը նշեցի, պետք է սկսել սկզբից: Եվ որ ամենակարևորն է, պետք չէ իսպանացուն նվիրել ցեղասպանության վերաբերյալ իր լեզվով գրված գիրք և հպարտորեն ասել՝ «տե՛ս, թե ովքե՛ր ենք մենք»: Սա միայն խանգարում է մեր ընդհանուր գործին:
   Իսպանական ապակենտրոն իշխանությունը հնարավորություն է տալիս, որ մեզ հուզող հարցին երկրի տարբեր վայրերում նայեն տարբեր տեսանկյուններից: Օրինակ, երկրի հյուսիսային և հյուսիս-արևելյան շրջաններում, ուր մահմեդական ազդեցությունը համեմատաբար ավելի քիչ է կամ նույնիսկ չկա, Հայոց ցեղասպանության ճանաչման գործընթացն ավելի հեշտ է տարվում: Եվ դա որոշ դեպքերում պայմանավորված է նրանով, որ այդ մարզերը դժգոհ են կենտրոնական կառավարությունից և իրենց ներկա կարգավիճակից: Խոսքը Պաիս Բասկո, Կատալոնիա և Նավառա մարզերի մասին է, որոնց խորհրդարանները 2005, 2009 և 2014 թվականներին համապատասխանաբար, ճանաչեցին Հայոց ցեղասպանությունը: Սա, ինչպես արդեն նշեցի, հաճախ պայմանավորված է եղել Մադրիդին դեմ գնալու սկզբունքով, որն, իհարկե, արտահայտվեց մեր օգտին: Ի դեպ, ցեղսպանությունը ճանաչած մարզերի թվին է պատկանում նաև Բալեարիայի կառավարությունը (2011 թ.), որտեղ խոսում են կատալաներեն:
   Հայոց ցեղասպանությունը ճանաչել են նաև Սանտա Կոլոմա և Միսլատա քաղաքները: Վերջինիս քաղաքապետարանի Ձախ Միության խոսնակ Սալվադոր Գարսիայի և անձամբ իմ կողմից մշակած ճանաչման բանաձևը հանձնվեց Վալենսիայի խորհրդարան՝ պատգամավորուհի Մարինա Ալբիոլի միջոցով: Բանաձևը վետոյի ենթարկվեց խորհրդարանում մեծամասնություն կազմող Ժողովրդական կուսակցության կողմից, որը դեռ երկու տարի առաջ փակել էր Մարդու Իրավունքների հարցերով զբաղվող միակ հանձնաժողովը: Վետոյի փաստաթղթում ներկայացված պատճառաբանությունն ավելի քան անհեթեթ է. «խորհրդարանը կոմպետենտ չէ նման հարցերի քննարկմանը»: Եվ դա այն դեպքում, երբ ընդամենը մի քանի օր հետո Հայոց ցեղասպանությունը ճանաչվեց Նավառայի խորհրդարանում:

   Այդ իսկ պատճառով, նույն Սալվադոր Գարսիայի միջոցով, ճանաչման բանաձևը հղվեց այն խորհրդարաններին, որտեղ ժողովրդականները մեծամանսություն չեն կազմում, այն է՝ Անդալուսիա և Էքստրեմադուրա: Եվ դեռ դրական պատասխանի ակնկալիքով, պետք է նշեմ, որ կոնկրետ Իսպանիայում Հայոց ցեղասպանության ճանաչման համար ամենահարմարավետ պահը ընտրություններն են, որոնք կարելի է օգտագործել հօգուտ մեր ազգային շահերի և արդարության հաստատման:

   Վերջացնելով խոսքս, նշեմ, որ 2015 թվականին Իսպանիայում տեղի կունենան տեղական ինքնակառավարման ընտրություններ, որոնք անխտիր պետք է օգտագործել մեր ընդհանուր պահանջը հնչեցնելու և ճանաչում ձեռք բերելու համար: Ասածս նաև հորդոր է Իսպանիայի Ժողովրդական կուսակցությանը, որպեսզի վերջինս վերջնականապես ձերբազատվի ֆրանկիզմի ճիրաններից և աշխարհին ապացուցի իր երկրի ժողովրդավար լինելու հանգամանքը: Իսկ իսպանահայությանը կոչ եմ անում լինել միասնական մեր ընդհանուր պայքարում և ճիշտ գործել: Միայն այս միջոցով կարող ենք հասնել Իսպանիայի կողմից Հայոց ցեղասպանության լիակատար ճանաչմանը:  

Արարատ Ղուկասյան

«Հայրենիք» շաբաթաթերթի հիմանդիր-խմբագիր

«Արարատ» հայկական միության նախագահ

Վալենսիա (Իսպանիա) 
